
Oan de leden fan de Feriening Frysk Underwiis

Itens/Beetstersweach, 7 maaie 2008 

Achte leden,

It is hast al wer in skoft lyn, dat jimme berjocht fan ús hân hawwe. Yn bygeand Nijsbief & Jierferslach 2007 wolle wy jimme op ’e hichte bringe fan wat wy it ôfrûne jier by de ein hân hawwe. It bestjoer docht alle war om benammen de polityk te bewurkjen om mear noed te stean foar it ûnderwiis yn it Frysk. Der kin noch lang net praat wurde fan in Frysk-freonlik ûnderwiisbelied fan de lanlike oerheid. De plannen fan it ryksregear om bygelyks ek alle pjutten yn Fryslân ûnder it jok fan in Hollânske taaltoets te bringen sûnder rekken te hâlden mei de twadde rykstaal, seit al genôch. 
It FFU-bestjoer stipet dan ek it útstel fan de kommisje-Lodders, dêr’t yn advisearre wurdt om rykstaken op it mêd fan de Fryske taal safolle mooglik oer te bringen nei de provinsje. As dat kâns fan slagjen hat, dan komt it derop oan dat Provinsjale Steaten in ein meitsje oan it ieuwenâlde tebeksetten fan it Frysk yn maatskiplike hegere domeinen lykas it ûnderwiis. 
Yn it ramt fan de Fryske Fiersichten is bygelyks in troch de FFU yntsjinne “Oanfalsplan Frysk” opnommen foar in better taalbelied foar de langere termyn, basearre op in (grutte) fersterking fan de juridyske en ekonomyske grûnslaggen fan it Frysk. It is oan te klikken op ús webstek (sjoch it jierferslach).

As FFU hawwe wy, mei oaren, in soad tiid yn dat plan stutsen. Mei it befoarderjen fan it Frysk troch allinnich in ‘ferliedingsstratezjy’, dy’t oant no ta de provinsjale taalpolityk dominearret,  sille wy ús doel nea berikke kinne. Us oanfalsplan wolle wy yn oktober 2008 mei help fan saakkundigen yn in saneamde ‘ekspert-moeting’ fierder ûntwikkelje (konkretisearje) om it Frysk foar de takomst folle mear en bettere kânsen te jaan. 

Yn de tiid foar de simmerfakânsje kinne wy noch net in gaadlike gearkomste, stúdzjedei of in oare rillevante gelegenheid oer en foar ûnderwiis en Frysk fine om ús eigen jiergearkomste oan keppelje te kinnen. Wy sykje in gaadliker momint foar fan ’t hjerst en hoopje ús leden en oare stipers dan safolle mooglik te moetsjen.

 Dochs krije jimme bygeand no alfêst ynformaasje oer de aktiviteiten fan it bestjoer yn 2007:

- it ferslach fan de jiergearkomste fan 7 juny 2007 (ek oan te klikken op ús webstek);

- it jierferslach 2007 fan de skriuwer (ek oan te klikken op ús webstek);

- it finansjeel oersjoch fan de ponghâlder.

Soene jimme no al fragen en/of opmerkings hawwe, dan kinne jimme fansels altiten tillefoanysk kontakt opnimme mei de foarsitter (0515-331868) en/of oer de e-post mei de skriuwer(ffupost@hotmail.com).
Noch twa oare wichtige saken 

a. It bestjoer soe graach wolle dat de kontribúsje 2008 sa gau mooglik oermakke wurdt. De boaiem fan de ponge komt yn sicht en as bestjoer moatte wy (ferplichte) betellings dwaan kinne. Der wurdt hiel wat út ’e wei set sûnder dat wy subsydzje krije.

Ynstee fan lykas wenst in akseptgirokaart yn te foljen (dêr’t wy aanst net mear fan neigean kinne wa’t de betelling krekt docht), freegje wy jimme no om sels mei help fan in oerskriuwformulier fan bank of giro in bedrach oer te meitsjen op gironûmer P 23.56.038 op namme fan Skathâlder FFU, E. Knotter, De Sweach/Beetsterzwaag. Dan witte wy aanst wòl wa’t de betelling dien hat. Jou dêrby oan dat it om de kontribúsje fan 2008 en/of fan ien/inkelde fan de jiergongen foarôfgeand oan 2008 (as dat oant no ta noch net oermakke wie). It ledejild is minimaal € 10,- , mar wat mear stelt it bestjoer om boppe oanjûne reden tige op priis. Leden dy’t noch efter mei beteljen binne, freegje wy minlik dat no goed te meitsjen.*

b. It bestjoer wol graach yn ’e kunde komme mei minsken, dy’t it ûnderwiis yn it Frysk in goed hert tadrage en dy’t dêr ek wol wat foar dwaan wolle. As jo nammen witte fan minsken dy’t geskikt en motivearre binne foar in aktive rol yn ús (te lytse) bestjoer en/of yn in klokliedersgroep dy’t misstannen sinjalearje en oanpakke moat, dan hoopje wy dat jo dy oan ús trochjaan wolle. Us bestjoer kin wol wat fersterking brûke. En it is ús ek noch net slagge om in klokliedersgroep fan ’e grûn te krijen. As de lju (noch) gjin FFU-lid binne, dan is dat gjin probleem: se kinne it daliks wurde. 
Wol ús feriening yn ’e takomst ek effektyf operearje kinne, dan is it needsaaklik dat it bestjoer him fernijt, dat it oanfolle wurdt en boppedat stipe kriget fan lju dy’t mei ús aksje fiere wolle.

Mei freonlike groetnisse,

Th. Dykstra, foarsitter 
S.T. Hiemstra, skriuwer
Ed Knotter,  ponghâlder

-----------------------------------------------------------------------------------------------------------------------
* Kontribúsje 

Safier’t wy neigean kinne, is jo kontribúsje oer it omsirkele jier/ de omsirkele jierren 2006/2007 noch net betelle.
Graach jo meiwurking en alfêst betanke! 

Ed Knotter, ponghâlder FFU

